
Masallı yüksəliş yollarında 
 � Ölkəmizin sürətlə inkişaf edən, zəruri infrastrukturu yaranan 

rayonlarından biri də Masallıdır. Hər ötən il bu rayonda neçə-neçə 
yaddaqalan hadisə ilə tarixə qovuşur. Elə 2016-cı il də bu baxımdan 
istisna təşkil etməyib.

Rayon mərkəzindəki Nizami Gəncəvi 
adına Mədəniyyət Mərkəzində keçirilən 
illik hesabat yığıncağında Masallının uğur 
salnaməsinə bir daha nəzər salınıb və 
perspektiv vəzifələr müəyyənləşdirilib. 
İcra başçısı Rafil Hüseynov sentyabrın 
3-də rayona səfər etmiş Prezident İl-
ham Əliyevin burada görülən quruculuq 
işlərini təqdir etməsini  çox yüksək qiymət 
kimi dəyərləndirib. Belə ki, cənab İlham 
Əliyev həmin gün bir sıra sosial-mədəni 
obyektlərin açılışında iştirak etmişdir. 
“ASAN Həyat” kompleksi, Bayraq 
meydanı və Dövlət rəmzləri muzeyi, 
Uşaq incəsənət məktəbi, Tarix-diyarşü-
naslıq muzeyi, Masallı şəhərinin içməli 
su təchizatı sistemi cənab Prezidentin 
xeyir-duası ilə istifadəyə verilmişdir. Pre-
zidentin sərəncamı ilə Masallı şəhərində 
çoxmənzilli binaların əsaslı təmiri məqsədi 
ilə üç milyon manat vəsait ayrılmışdır. 
Bu, cənab Prezidentin Masallıya, Masallı 
sakinlərinə olan diqqət və qayğısının bariz 
nümunəsidir. 

Məruzəçi sonra bildirib ki, ötən il ra-
yonda sosial-iqtisadi inkişaf göstəricilərinə 
görə uğurlu olmuş və yeni iş yerlərinin 
yaradılması, tikinti-quruculuq, abadlıq 
işlərinin sürətlə davam etdirilməsi üçün 
ardıcıl tədbirlər həyata keçirilmişdir.

Ümumi uzunluğu 5,5 kilometr 
olan Heydər Əliyev prospektində 
genişləndirilmə işləri aparılmışdır. Pros-
pektin eni 14 metrə çatdırılmış, hər iki 
tərəfində yaşıllıq zolağı salınmış, müasir 
işıqlandırma sistemi quraşdırılmışdır. He-
sabat ilində yaradılmış Bayraq meydanı və 
Dövlət rəmzləri muzeyi, “ASAN Həyat” 
kompleksi, Viləş çayının yatağında park–

bulvar, yaşıllıq zolaqları göz oxşayır.
Hesabat ilində Kənd Təsərrüfatı Nazir-

liyinin Masallı rayon inzibati laboratoriya 
binası, Masallı rayonlararası mühafizə 
bölməsinin inzibati binası tikilərək 
istifadəyə verilmişdir.

Prezident İlham Əliyev tərəfindən 
müvafiq qurumlara verilən tapşırıqla-
ra əsasən Muğan zonası və Qızılağac 
istiqamətində olan 42 kəndin içməli su 
təchizatının yaxşılaşdırılması məqsədilə 
layihələndirmə işləri aparılmış və 
“Viləşçay” su dəryaçasından su xəttinin 
çəkilməsinə başlanılmışdır. Eyni zamanda, 
şəhər ərazisində kanalizasiya xətlərinin 
çəkilişi ilə əlaqədar son tamamlama işləri 
aparılır.

13 binanın dam örtüklərində və fasad-
larında əsaslı təmir işləri başa çatdırılmış-
dır. Daha 18 kommunal yaşayış binasının 
təmirinə başlanılmışdır ki, bu da 230 yeni 
iş yerinin açılmasına səbəb olmuşdur. 
Bununla da Masallı şəhərindəki bütün 
çoxmənzilli binaların dam örtüyünün 
təmiri başa çatdırılacaq.

Hesabat ilində 4 məktəb – 140 
yerlik Çayqıraq, 140 yerlik Dəlləkoba, 
120 yerlik Köhnə Zuvand və 180 yerlik 
Şatıroba kənd ümumi orta məktəbləri, 
Xıl, Səmidxan, Gəyəçöl, Yeyənkənd və 
Babaser kənd həkim məntəqələri tikilərək 
istifadəyə verilmişdir. Hazırda Lürən, 
Məmmədoba həkim məntəqələrinin 
tikintisi davam etdirilir. Eyni zamanda 
Mərkəzi Xəstəxananın əsaslı təmiri başa 
çatdırılaraq istifadəyə hazır vəziyyətə 
gətirilmişdir. 

Rayonda işıq və qaz təchizatı da 
yaxşılaşır. Hazırda rayonun 5 yaşayış 

məntəqəsində qaz xətlərinin çəkilişi işləri 
aparılır. Əhalinin 95 faizə yaxını qazla 
təmin olunur. Hesabat ilində  ümumilikdə 
93,63 kilometr uzunluğunda kəndarası 
yollarda təmir işləri aparılmışdır.

Rayon üzrə məhsul istehsalı və 
göstərilən xidmətlərin həcmi ötən ilin mü-
vafiq dövrü ilə müqayisədə artaraq 571,3 
milyon manat olmuşdur. Bu dövrdə sənaye 
məhsullarının həcmi 38,1 milyon manata, 
kənd təsərrüfatı məhsullarının həcmi 2,8 
faiz artaraq 112,6 milyon manata çatmış-
dır. 

Rayonda 3027 yeni iş yeri açılmışdır 
ki, onlardan 2599-u daimidir.  220 mindən 
çox sakini olan Masallıda əhalinin 90 faizə 
qədəri kəndlərdə yaşayır və əkinçiliklə 
məşğul olur. Qeyd edilib ki, Masallı 
rayonunda kənd təsərrüfatının inkişaf 
etdirilməsi və gəlirli sahəyə çevrilməsi 
qarşımızda duran ən prioritet məsələdir. 
Qarşıdakı ildə isə rayon ərazisində 100 
hektar sahədə çəltik, əlavə olaraq 25 hek-
tar sahədə çiyələk və 1000 hektar sahədə 
çay plantasiyasının salınması nəzərdə 
tutulmuşdur. Bununla əlaqədar müvafiq 
tədbirlər həyata keçirilir.

Faraş tərəvəz, giləmeyvə və sitrus 
bitkiləri əkinlərinin genişləndirilməsi 
rayonda ən azı 5000 ton tərəvəz, 5000 
ton sitrus meyvələrinin saxlama gücünə 
malik soyuducu anbarların, topdan və 
pərakəndə satış-ekspozisiya bazarı-
nın, habelə bu məhsulların ilkin emalı 
üçün müəssisəsinin tikilməsi zərurətini 
yaratmışdır. Rayon ərazisində “Ərzaq 
məhsullarının tədarükü və təchizatı” ASC 
tərəfindən regional tədarük mərkəzi yara-
dılmışdır.

Masallıda Sənaye məhəlləsinin 
yaradılması üçün Azərbaycan Respub-
likası Prezidenti tərəfindən sərəncam 
imzalanmışdır. Artıq Sənaye məhəlləsinin 
tikilməsi üçün hazırlıq işlərinə başlanıl-
mışdır.

Tədbirdə çıxış edən idarə və müəssisə 
rəhbərləri, sahibkarlar qazanılmış uğur-
lardan danışmışlar. Prezident Administra-
siyasının məsul işçisi Habil Əzənmədov, 
Milli Məclisin deputatları Nəriman Əliyev, 
Elmira Axundova və Musa Qasımlı çıxış 
edərək rayonda görülmüş işləri yüksək 
qiymətləndirmiş, görüləcək işlərin uğurlu 
olacağına inandıqlarını əminliklə ifadə 
etmişlər.

Yığıncağın yekunu ilə bağlı rayon 
sakinləri adından Prezident İlham Əliyevə 
müraciət qəbul edilmişdir. Rayonun icti-
mai-siyasi həyatında fəal iştiraklarına görə 
bir neçə nəfər rayon icra hakimiyyətinin 
fəxri fərmanları və qiymətli hədiyyələrlə 
mükafatlandırılmışlar.

Biləsuvar Muğanın gözəl diyarına çevrilir  
 � Cənub bölgəsinə səmt alan yolçular 

magistralın 153-cü kilometrində qərar tutan 
Biləsuvar şəhərinin yanından etinasız ötə 
bilmirlər. Buradan görünən səliqə-sahmanlı 
küçələr, yaraşıqlı binalar istər-istəməz diqqət çəkir. 
Biləsuvar rayonu son illərdə həyata keçirilən 
quruculuq tədbirləri sayəsində xeyli abad və gözəl 
diyara çevrilib. 

Ötən  ilin yekunları və 
qarşıda duran vəzifələrə həsr 
olunmuş hesabat yığıncağında 
Biləsuvarın uğur salnaməsi,  
burada yaşayan əhalinin həyat 
şəraitinin get-gedə yaxşılaşma-
sı konkret faktlarla təsdiqlənib, 
rayonda sosial yönümlü 
layihələrin bundan sonra da 
səylə icra olunacağı vurğula-
nıb.

Yığıncaqda məruzə ilə 
çıxış edən icra hakimiyyətinin 
başçısı Mahir Quliyev bildirib 
ki, 2016-cı il sentyabrın 3-də 
rayona səfər edən Prezident 
İlham Əliyevin burada görülən 
işlərlə tanış olması, əsaslı 
təmir və yenidənqurmadan 
sonra Mərkəzi Xəstəxananın 
və 10 min nəfər əhalinin ya-
şadığı 4 yaşayış məntəqəsini 
birləşdirən, 6 kilometrlik 
Əsgərabad-Muğan-Çaylı avto-
mobil yolunun açılışlarında iş-
tirakı  mühüm tarixi hadisələr 
kimi yadda qalmışdır.   

Keçən il bir sıra bölgədə 
olduğu kimi, Biləsuvarda da 
pambıqçılığın inkişafı üzrə 
ciddi addımlar atılması xüsusi 
qeyd edilməlidir. Bunun-
la bağlı rayonda kompleks 
tədbirlər həyata keçirilib. Ra-
yonda 2015-ci ildə 6362 ton 
pambıq yığıldığı halda, 2016-
cı ildə “ağ qızıl” tarlalarından 
12062 ton məhsul toplanıb. 
Bu müddət ərzində 12 min 

nəfər işlə təmin olunmuş və  
pambıq tədarükündən ailə 
üzvlərinin sayı 4 min nəfərə 
yaxın olmaqla 800 nəfər 
mülkiyyətçi  2,4 milyon manat 
gəlir əldə edib. İstehsal olunan 
pambığa görə mülkiyyətçilərə  
1,2 milyon manat həcmində 
subsidiya veriləcəyi də nəzərə 
alınsa, sahənin inkişafının 
necə sərfəli olduğu aşkar 
görünər. Bu il rayonda 10500 
hektar sahədə pambıq əkininin 
aparılması üçün hazırlıq 
işlərinə başlanıb  və sahələrdə 
indiyədək 8 min hektardan 
çox şum vurulub.

Nazirlər Kabinetinin 
iclasında dövlət başçısının 
səmərəsiz qalan on min hek-
tarlarla örüş torpaqlarından  
istifadə olunması ilə bağlı 
tapşırıq və tövsiyələrinə uyğun 
olaraq Biləsuvarda da əməli 
işlərə başlanıb. Dövlət Fon-
duna aid 5 ayrı-ayrı massivdə 
yerləşən, ümumi sahəsi  
17136  hektar əkinə yararlı 
qış otlaq sahəsinin təyinatının 
dəyişdirilərək kənd təsərrüfatı 
üzrə əkin dövriyyəsinə cəlb 
edilməsi və ərazinin suvarıl-
ması, torpaqların meliorativ 
vəziyyətinin yaxşılaşdırılması 
üçün kollektorlar qazılır. İlkin 
mərhələdə iki  aqropark yara-
dılacaq. Ərazilərdə  taxıl və 
pambıqla yanaşı, digər bitkilər 
də yetişdiriləcək.   

Ötən il rayon üzrə qaramal  
41,3 min baş, davar isə 139  
min baş təşkil edib. Ümumi 
məhsul buraxılışının həcmi  
233,6 milyon manat olub ki, 
bu da əvvəlki illə müqayisədə 
8,7 faiz çoxdur.

Azərbaycan Prezidenti 
İlham Əliyevin “Biləsuvar 

şəhərində çoxmənzilli bina-
ların əsaslı təmiri ilə bağlı 
tədbirlər haqqında” imzaladı-
ğı sərəncama uyğun olaraq,  
hazırda aztəminatlı ailələrin 
yaşadığı binalarda təmir işləri 
aparılır. Hesabat dövründə 
rayon elektrik şəbəkəsinin, 
Kənd Təsərrüfatı Nazirliyinin 
və Dövlət Sosial Müdafiə 
Fondunun Biləsuvar  rayon 
şöbələrinin inzibati bina-
ları, Səmədabad kəndində 
Heydər Əliyev parkı tikilib, 
Əsgərabad kəndində  480 
yerlik tam orta məktəb əsaslı 
təmir və yenidənqurmadan 
sonra istifadəyə verilib. 
Biləsuvar şəhərinin  7 
küçəsində və  Ələt-Astara 
magistral avtomobil yolunun 
Bəydili kəndi ərazisindən 
keçən hissəsində, ümumilikdə 
9 kilometrədək məsafədə as-
falt-beton örtüklü yol tikilib. 

Əhalinin elektrik enerjisi 
və  təbii qazla dolğun təmin 
edilməsi məqsədilə ərazilərdə 
müxtəlif kilovoltluq 31 ədəd 
yeni elektrik transformatoru 
qoyulub, 21 transformator 
təmir edilib, 733 ədəd metal  
və 1721 ədəd beton elektrik 
dirəyi quraşdırılıb. Rayonun 
bütün yaşayış məntəqələri 100 
faiz təbii qazla təmin olunub.

Məruzəçi qeyd edib ki, 
ötən il təhsil, səhiyyə və 
mədəniyyət  sahələrində də 

uğurlar qazanılıb. Artıq ən 
müasir tibbi avadanlıqlarla 
təchiz olunmuş  rayonun 
Mərkəzi Xəstəxanasında  dia-
liz şöbəsi də fəaliyyət göstərir. 
Rayonda dövlətimizin gənclər 
və idman siyasəsətinin həyata 
keçirilməsindən ötrü bir sıra 
işlər görülüb.

Biləsuvarda vətəndaş 
müraciətlərinə  baxılması 
yüksək səviyyədə təşkil olun-
muşdur. Elektron hökumət 
portalında vətəndaşların 
elektron formada qəbul imkanı 
təmin edilmişdir. Rayon icra 
hakimiyyətində Apellyasiya 
Şurası və katibliyi yaradılmış-
dır. Ötən il yerlərdə keçirilmiş 
səyyar qəbul-görüşlərdə 4659 
nəfər iştirak etmiş, qaldırı-
lan məsələlərin 91 faizi həll 
edilmiş, digərlərin həlli üzrə 
müvafiq addımlar atılmışdır.   

Mahir Quliyev 
məruzəsinin sonunda bildirib 
ki, rayonda abadlıq, quruculuq 
işlərinin bundan sonra da da-
vam etdirilməsi, sosial infrast-
rukturunun yenilənməsi, kənd 
təsərrüfatının inkişafı, əhalinin 
məşğulluğunun təmin edilməsi 
əsas prioritet sayılacaq.        

Hesabat yığıncağında 
Milli Məclisin deputatı Xan-
hüseyn Kazımlı və Prеzidеnt 
Аdministrаsiyаsının məsul iş-
çisi Habil Əzənmədov da çıxış 
edərək qazanılan nailiyyətləri 
təqdir edib, ölkəmizin inki-
şafı ilə bağlı qarşıda duran 
hədəfləri açıqlayıblar. 

Əli NƏCƏFXANLI,  
“Xalq qəzeti”nin 

bölgə müxbiri 

 � “Ölkə Prezidenti cənab İlham Əliyev 
tərəfindən dövlət qurumlarının, o cümlədən yerli 
icra hakimiyyəti orqanlarının qarşısına ölkədə 
iqtisadi durumun yaxşılaşdırılması, kiçik və 
orta sahibkarlığın inkişafı, kənd təsərrüfatında 
islahatların genişləndirilməsi, yeni istehsal və 
emal müəssisələrinin açılması, əhalinin məşğulluq 
səviyyəsinin artırılması və maddi rifahının 
yüksəldilməsi sahəsində əməli tədbirlər görülməsi 
ilə bağlı vəzifələr qoyulub. Həmin vəzifələr 
Balakən rayonunda da  böyük məsuliyyətlə icra 
olunur.

Rayonun mövcud iqtisadi 
potensialından, təbii və əmək eh-
tiyatlarından maksimum səmərəli 
istifadə olunması, sahibkarlığın 
inkişafı və yeni iş yerlərinin 
yaradılması, dövlət, bələdiyyə 
və xüsusi mülkiyyətdə olan 
torpaq sahələrindən istifadənin 
vəziyyəti dərindən öyrənilib, əkin 
sahələrinin, eləcə də istehsa-
lın artırılması ilə bağlı hədəf 
göstəriciləri müəyyən edilib. 
Görülmüş işlərin nəticəsində son 
20 ildə ilk dəfə rayonda tütün bit-
kisinin becərilməsinə və ipəkqurdu 
bəslənməsinə başlanılıb. Tütünçü-
lüyün inkişaf etdirilməsi ilə bağlı 
torpaq sahələri və istehsalçılar 
müəyyən edilib, 501 hektar sahədə 
tütün əkilib, 1149,3 ton yaş, 96,3 
ton quru tütün istehsal oluna-
raq qəbul məntəqələrinə təhvil 
verilib”.

Bu fikirləri Balakən Rayon 
İcra Hakimiyyətinin başçısı İslam 
Rzayev 2016-cı ilin sosial-iqtisadi 
inkişafının yekunlarına və qarşıda 
duran vəzifələrə həsr olunmuş 
ümumrayon müşavirəsindəki  

hesabat məruzəsində dedi. Rayon 
rəhbəri əlavə etdi ki, baramaçılı-
ğın inkişaf etdirilməsi sahəsində 
qarşıya qoyulmuş vəzifələrin 
yerinə yetirilməsi üçün ardıcıl işlər 
aparılıb, mövcud yem bazası, eləcə 
də istehsalçılar müəyyən olunub. 
Əvvəlki illərdə rayonda barama 
istehsal edilməməsinə baxmayaraq, 
görülmüş işlər özünün müsbət 
səmərəsini verib, bu sahədə qar-
şıya qoyulmuş vəzifələrin yerinə 
yetirilməsi nəticəsində rayon üzrə 
3,2 ton barama istehsal edilib. 
Baramaçılığın daha da inkişaf 
etdirilməsi və onun yem bazasının 
yaxşılaşdırılması üçün yazda 10 
min ədəd, payız mövsümündə isə 
90 min ədəd tut tinglərinin rayonun 
bütün kəndlərində əkilməsi təşkil 
olunub. Tinglərin 76 min ədədi Çin 
Xalq Respublikasından gətirilib.

Fındıqçılığın inkişaf 
etdirilməsi məqsədi ilə yeni fındıq 
bağlarının salınması üçün dövlət, 
bələdiyyə və xüsusi mülkiyyət 
növləri üzrə torpaq sahələri 
müəyyən olunub, istehsalçıların 
tinglərə olan tələbatı ödənilib, 

1602,2 hektar sahədə yeni fındıq 
bağları salınıb. Bununla yanaşı, 
qərzəkli və digər meyvəçiliyin 
inkişaf etdirilməsi üçün müvafiq 
işlər görülüb, Katex kəndində 
3,5 hektar sahədə qoz ağaclarının 
əkilməsi təmin edilib və damlama 
üsülu ilə suvarma sistemi qurulub. 
İntensiv bağçılığın inkişafına 
diqqət artırılıb  və mövcud 187 
hektar intensiv meyvə bağlarına 
aqrotexniki qulluq göstərilib.

Rayon rəhbəri qeyd etdi ki, 
ötən il  abadlaşdırma, tikinti, təmir 
və quruculuq işləri davam etdirilib, 

şəhərdə Heydər Əliyev Fondu he-
sabına tikilən 100 yerlik körpələr 
evi-uşaq bağçası, əsaslı təmir 
olunan internat tipli gimnaziya, 
kənd təsərrüfatı idarəsinin və ra-
yon polis şöbəsinin inzibati binası, 
kəndlərdə Qarabağ əlilləri üçün ti-
kilmiş 3 fərdi ev istifadəyə verilib. 
Meşəşambul kəndində Qabaqçöl 
yanğınsöndürmə məntəqəsinin 
tikintisi başa çatdırılıb, Mazımçay 
buraxılış məntəqəsi yaxınlığında 
gömrük terminalının tikintisi isə 
davam etdirilib. Mazımçayın 
Xalatala kəndi ərazisindən keçən 
hissəsində uzunluğu 18 metr olan 
bir aşırımlı körpünün və Şərif 
kəndində 360 şagird yerlik yeni 
məktəbin tikintisinə başlanılıb.

Hesabat dövründə əhalinin 
qaz, su və istiliklə təchizatının 
yaxşılaşdırılması sahəsində 
xətlərdə zəruri təmir işləri apa-
rılıb, yaranmış problemlər qısa 
müddətdə aradan qaldırılıb. Hənifə 
kəndində bir subartezian quyusu 
qazılıb, 1000 metr məsafədə su 
xətti şəbəkəsi yaradılaraq əhalinin 
istifadəsinə verilib. Şəhərdə 1800 
metr məsafədə su xətti yenidən 

çəkilib. Payız-qış mövsümünə 
hazırlıqla əlaqədar mövcud 
qazanxanaların qaz və işıq xətləri 
yoxlamadan keçirilib, istilik xətləri 
təmir edilib. Elektrik enerjisi 
ilə təminatın yaxşılaşdırılması 
sahəsində 74 transformator cari, 
44 transformator isə əsaslı təmir 
edilib, yaşayış məntəqələrində 
10 yeni transformator məntəqəsi 
quraşdırılıb. 

2017-ci ildə qarşıda duran 
vəzifələr haqqında danışan İslam 
Rzayev qeyd etdi ki, başladığımız 
abadlıq işlərini cari ildə də davam 

etdirəcəyik. Şəhərdə abadlıq 
işlərinin aparılması, çoxmənzilli 
kommunal binaların fasadının və 
dam örtüklərinin təmiri davam 
etdiriləcək, küçələr asfaltlanacaq, 
dövlət bayrağı muzeyi və “ABAD-
park” kompleksi tikiləcək. 
Balakən-Sarıbulaq-Qabaqçöl-
Xalatala avtomobil yolunun və 
Şərif kənd tam orta məktəbinin 
tikintisi başa çatdırılacaq, 
Katex-Qazbinə yolu boyunca yol 
kənarları, hasarlar başdan-başa 
abadlaşdırılacaq,  təhsil, səhiyyə 
və mədəniyyət obyektlərində əsaslı 
və cari təmir işləri aparılacaq.

Ümumrayon müşavirəsində 
Prezident Administrasiyasının 
məsul işçisi   Rüfət Əliyev çıxış 
edərək, 2016-cı ildə respubli-
kamızda sosial-iqtisadi sahədə 
qazanılan uğurlar barədə danışıb, 
tövsiyələrini bildirib.

Müşavirə iştirakçıları adından 
Prezident İlham Əliyevə müraciət 
qəbul olunub.

İlqar HƏSƏNOV, 
“Xalq qəzeti”nin 

bölgə müxbiri

Balakən:  sosial-iqtisadi  
inkişafla bağlı önəmli addımlar atılır

Qax: Rayonun tarixində rekord miqdarda  
dənli bitkilər istehsal olunub 

 � 2016-cı ilin sosial-iqtisadi inkişafının yekunlarına və 2017-
ci ildə qarşıda duran vəzifələrə həsr olunmuş hesabat yığıncağında  
əhatəli məruzə ilə çıxış edən rayon icra hakimiyyətinin başçısı Musa 
Şəkiliyev qeyd etdi ki, ötən il  respublikamızın hər yerində  olduğu 
kimi, Qaxda da  bütün sahələrdə lazımi  işlər görülüb  və məqsədyönlü 
tədbirlər həyata keçirilib.

Belə ki,  rayon statistika idarəsi 
tərəfindən verilmiş məlumatlara əsasən 2016-
cı ildə rayon üzrə məhsulun ümumi buraxılışı 
109 milyon 886 min manat olub ki, bu da 
əvvəlki  illə müqayisədə 20.9 faiz  çoxdur. 
Məhsulun ümumi buraxılışının tərkibində 
sənaye məhsulu istehsalı 20 milyon 356 min 
manat, kənd təsərrüfatı məhsulu istehsalı 44 
milyon 371 min manat, tikintidə 11 mil-
yon 268 min manat , nəqliyyatda 2 milyon 
247 min manat , rabitədə 979 min manat, 
ticarətdə 30 milyon 665 min manat  olub. 
Əhalinin gəlirləri 133 milyon 500 min manat, 
əvvəlki  illə müqayisədə 403 min manat çox 
olub.

Hesabat dövründə 547 yeni iş yeri açılıb 
ki, bu da əvvəlki  illə müqayisədə 221 iş yeri 
çoxdur. Rayon üzrə orta əmək haqqı 233.2 
manat olub.

M.Şəkiliyev qeyd etdi ki, yerli icra 
strukturlarına verilmiş tapşırıqların icrası 
məqsədilə hesabat ilində rayonda geniş 
tədbirlər planı tərtib olunmuşdu. Tədbirlər 
planına əsasən, rayonda bütün sahələr üzrə 
müvafiq işlərin həyata keçirilməsi, əsasən 
də kənd təsərrüfatı məhsulları istehsalı-
nın genişləndirilməsi nəzərdə tutulurdu.  
Həmin planın icrası nəticəsində 2016-cü ilin 
məhsulu üçün əkilmiş 12 min 890 hektar 
payızlıq taxıl, o cümlədən 8300 hektar buğ-
da, 4590 hektar arpa sahələrindən rayonun 

tarixində ilk dəfə olaraq rekord miqdarda, 
yəni 36,4 min ton payızlıq dənlilər istehsal 
olunub ki,  bu da əvvəlki  ildəkindən 7,8 min 
ton çoxdur. Tələb olunan bir sıra aqrotex-
niki tədbirlərin həyata keçirilməsinə daha 
ciddi yanaşılması, eləcə də  hava şəraitinin 
əlverişli keçməsi nəticəsində payızlıq 
dənlilərin məhsuldarlığı ötən illə müqayisədə 
1,9 sentner artaraq 28,2 sentner təşkil etdib. 
Hər hektardan  29,7 sentner buğda, 25,7 
sentner isə arpa məhsulu götürülmüşdür. 

Qaxlılar hesabat ilində rayon üçün 
ənənəvi olan tütünçülük və baramaçılıq 
sahələrinin inkişaf etdirilməsinə də xüsusı 
diqqət  yetiriblər. Bu məqsədlə 331 hektar 
sahədə tütün əkini aparılaraq 3230 ton yaşıl 
tütün yarpağı tədarük olunub, 3884 kiloq-
ram isə yüksək keyfiyyətli barama istehsal 
olunub. Rayon rəhbəri qeyd etdi ki, yaxın 
gələcəkdə baramaçılığın yem bazasının 
gücləndirilməsi məqsədilə 1000 kvadrat-
metr  sahədə tut  toxumu səpini aparılıb, 
normal bitiş alınıb. Eyni zamanda, inzibati 
ərazi dairələrində 35 min 200 ədəd, rayon 
damazlıq ipəkçilik stansiyası tərəfindən isə 
20 min  ədəd olmaqla, cəmi 55 min 200 ədəd 
tut tinginin əkilməsi təmin olunub. 

Hesabat dövründə yolların əsaslı təmiri 
və  abadlıq  işlərinin  görülməsi ilə bağlı  
büdcədə  nəzərdə  tutulmuş  vəsait  hesabına 
Zəyəm kəndinin əsas yolunun 0,7 kilometr 

hissəsinə, Şotavar kəndinin isə giriş hissəsinə 
1,8 kilometr uzunluğunda yeni asfalt örtüyü 
salınıb. Məlum olduğu kimi, Azərbaycan 
Respublikası Prezidentinin 22 avqust 2016-
cı il tarixli sərəncamı ilə Alatəmir-Marsan-
Tasmalı-Zəyəm-Lələli avtomobil yolunun 
tikintisinin başa çatdırılması məqsədi ilə 
Azərbaycan Respublikasının 2016-cı il 
dövlət büdcəsindən 2 milyon manat vəsait 
ayrılmışdı. Hazırda yolun tikintisinin başa 
çatdırılması istiqamətində müvafiq işlər 
aparılır.

Ötən il  Kənd  Təsərrüfatı  Nazirliyinin  
Qax  rayonu  üzrə idarəsinin inzibati  binası-
nın və şəhərin İsmayıl Dağıstanlı küçəsindəki 
180 yerlik  uşaq  bağçasının tikintisi  başa  
çatdırılıb, şəhərin 28  May  küçəsində  100 
yerlik   körpələr  evi-uşaq  bağçasının, 
Ağçay  kəndində birqruplu  uşaq bağçası-
nın, Qax şəhərində, Qaşqaçay və Əmbərçay 
kəndlərində Qarabağ müharibəsi əlillərinə 
inşa olunmuş fərdi yaşayış evlərinin tikintisi  
başa  çatdırılaraq istifadəyə verilib, Turaclı 
kənd körpələr evi-uşaq bağçası əsaslı təmir 
olunub. 

Hesabat ilində rayonda turizmi  inkişaf  
etdirmək məqsədi ilə  İlisu kəndində “Şou 
Tubinq Park” əyləncə mərkəzi istifadəyə 
verilib. Bu da rayona gələn turistlərin sayının  
artmasına kömək edəcək. Rayonun mehman-
xana və digər turizm  obyektlərində 2016-cı 
il ərzində 26 min  304 nəfər yerli, 2696 
nəfəri isə xarici turist olmaqla, ümumilikdə 
29 min nəfər  turist  istirahət  edib ki, bu da 
2015-ci illə müqayisədə 4900 nəfər çoxdur.

Zaqatala Regional Qaz İstismar 
İdarəsinin Qax sahəsi tərəfindən il ərzində 
əhali və sənaye abonentləri fasiləsiz olaraq 
təbii qazla təmin edilib, qazın verilməsində 
normal təzyiq saxlanılıb. Rayon elektrik 
şəbəkəsi də sakinlərin elektrik enerjisi 
ilə təminatını günün tələbləri səviyyəsinə 
çatdırmaq üçün lazım olan bütün tədbirləri 
reallaşdırır. Bu məqsədlə il ərzində 11 ədəd 
sıradan çıxmış transformator təmir olunub, 
19 ədəd yeni ayrıcı, 8 ədəd yeni transfor-
mator yarımstansiyası və 927 ədəd elektrik 
sayğacı quraşdırılıb. 

Bütün bunlar və ümumiyyətlə, görülmüş 
və görüləcək çoxsaylı işlər barədə geniş söz 
açılan yığıncaqda Milli Məclisin deputatı 
Azər Kərimli və Prezident Administrasiya-
sının məsul işçisi Rüfət Əliyev çıxış edərək, 
2016-cı ildə respublikamızda sosial-iqtisadi 
sahədə görülən işlərdən danışıb, qarşıda 
duran vəzifələrdən bəhs ediblər.

Sonda yığıncaq iştirakçıları adından Pre-
zident İlham Əliyevə müraciət qəbul olunub.

